
Al Plan de Mareo
Plata dla Ploania

San Vighile

Ann C

Ploan: Signor Heinrich Perathoner
E-Mail: ploaniaalplan@gmail.com    

Calogna Al Plan: 0474 501006
Radio de Ploania: 93,00 MHz

24.03.2019 - 3. Domëgna de Carsëma - dla Solidarieté nr. 17

Enformaziuns y Comunicaziuns

Unité Pastorala: Sö Oies vëgnel pité la poscibilité da s’encunté, se baié fora, se 
pissé con en preo, vigne vëndres dales 16:30 ales 18:00. Chisc é i prei co s’á motü a 
desposiziun tles proscimes edemes: 29 de merz: Signor Degan Iaco Willeit; 5 d’aorí: 
Vësco Ivo Muser (dales 17:30 ales 19:00); 12 d’aorí: Signor Markus Moling - regens 
dal Seminar; 19 d’aorí: Pater Franz Senfter.

Consëi de Ploania: Le Consëi de Ploania tin sontada en vëndres ai 29 de merz ales 
20:00, te salf de calogna.

Jí por sanc: La Uniun dles Ëres dla Diozeja mët da jí en sabeda ai 30 de merz n 
pelegrinaje dles ëres sön Jênn. An pëia ia ales 14:30 sön plaza de ploania da Tlüses, 
lassö sarál spo na liturgia. (Por chëres co cianta ienn, él ales 14:00 te dlijia da Tlüses 
na proa da cianté). Le Decanat da Sanciana organisëia ince na coriera, olache les 
ëres ladines pó jí empara. Ara passa ales 13:00 pla staziun dles corieres a Bornech. 
Prenotaziuns dla coriera pa Margareth al 0474/913140 o 348/8107183.

KVW: Le KVW enviëia ala 51ejima encuntada de vëdui, vëdues y porsones sores, 
en domëgna ai 31 de merz ales 9:30 tal Forum da Porsenú. Al sará na mëssa da 
festa con signor Josef Stricker, dedô referat de Rudi Gamper dal titul: ”Sag einfach 
danke”. Domisdé él spo aorela cörta con le grup de teater da Santa Cristina. Prëibel 
anunziesse anter i 27 de merz pla sorastanta de paîsc - Tresele. La marëna costa 
15,00€, le bus passa jö Longega ales 7:50.

Solidarieté: La Costa Family Foundation da Corvara, deboriada con le zënter sozial 
”La Spona” y la OEW organisëia en sabeda ai 6 d’aorí dales 11:30 ennant tal Berghotel 
Ladinia sö Corvara n ”brunch” dla fin de sajun (na picia marëna). Al gnará sorví sön 
mësa taîs arjignês con la spëisa co é restada tai stangodi y tles dlaciares dal Hotel La 
Perla y Ladinia, por evité da messëi sciüré demez. Le cost é de 30,00€ a ce y ci co 
vën ete jará döt a fin de bën: por La Spona, la OEW y les aziuns dla fondaziun Costa. 
S’anunzié pón ete d’La Spona al 0471/843060 - i posć é limitês.

Dotur: Le dotur Edo Agreiter lascia alessëi che al sará demez la jöbia ai 28 de merz 
dômisdé y le vëndres ai 29 döt le dé. Al vën sostituí dla doturia Mahlknecht.

Curs: Al vën organisé n curs de movimont por tonifiché y renforzé la musculatöra de 
döt le corp (Fat burning Workout), con Manuela Baldanello. Al mët man ai 1. d’aorí 
y se röa ai 10 de jügn (8 leziuns) y vën tigní vigne lönesc dales 19:15 ales 20:15, te 
palestra dla scora. Por enformaziuns y iscriziuns telefoné a Manuela al 338/4753442.

Solidarieté n’é nia n ”optional”

Fora dla lëtra pastorala
de nosc Vësco Ivo Muser
Sce i baiun de solidarieté, iustizia y bën 

coletif, nen sarál bonamonter mâ püc co ne 
partësc nia chisc prinzips. Mo i vire, desco 
la situaziun concreta s’al damana, é plü rio 
y impegnatif: Desco porsones singoles, 
mo ince desco familia, grup o comunité de 
ploania ciafunse gonot y saorí gaujes por 
limité nosc impëgn por i atri. Mo sce la solidarieté é tla vita soziala, economica o 
politica l’espresciun dal amur de Dio, spo n’éra nia ma n ”optional” o na teoria: enló 
mo porta la solidarieté ”da reconëscer l’ater, ince chël co pö foresto y ne mo reverda 
nia”, y da ne tó nia sö con indiferënza so destin (Cardinal Carlo Maria Martini). San 
Papa Janpaul II. s’á ensigné che la solidarieté ”n’é nia mâ n sontimont de compasciun 
o comoziun superfiziala por i patimonc de tan de jont dalunc y dampró”. Al contrar: al 
é la convinziun frëma y costanta da se porté ete por le bën coletif, chël ô dí le bën de 
düc y de vignönn, deache nos düc sun responsabli por düc (Sollicitudo rei socialis, 
38). Le monn ne n’é nia mâ n döt adöm de porsones isolades y independontes: i sun 
düc te n raport l’önn con l’ater y con le monn; nosc bënsté ne pó nia gní despartí dal 
bënsté dai atri; nosc bënsté ne pó nia gní arjunt zonza i atri - o cinamai cuntra d’ëi. 
Solidarieté se iera da nos da tó dötes les conseguënzes dla ”encuntada con Gejú 
Crist tai raporc con le monn” encër nos ia, y cösc ”con costanza y perseveranza” 
(Laudato si’, 217). Por i cristiagn mëss la solidarieté gní tresfora na desponibilité tal 
ponsé y tal operé; solidarieté é na virtú.

Vire la Carsëma....   Impuls dla Unité Pastorala

2. Domëgna de Carsëma: Vagnele dô San Luca 13, 1 - 9
Láscele... i ô sapé sö la tera encëria y l’enculté. Forsc...
IMPULS: I ô desmostré pazionza, impëgn y crëta por daidé arjigné ca n 
bun terac encër nos ia...



(coi Crejimandi)


